                       我  愛  烏  秋
李家同教師撰

葉國展老師譯
    佇所有的鳥類當中，我這站上愛烏秋，一款看起來普通普通的黑鳥，比粟鳥仔大，猶毋過閣比烏鴉細，規身軀烏趖趖，除了體形比烏鴉細以外，賰的攏親像烏鴉。

    五年前吧，有一日我騎跤踏車去清華校園，行出車棚仔，無張持感覺到一

隻鳥按阮後壁飛過去，而且離阮頭殼干焦幾寸，這隻鳥飛到阮頭前的一欉樹頂，先用誠好聽的聲音叫了一睏仔，然後閣按樹頂用衝的向我飛落來，這擺我看得一清二楚，伊衝落來的架勢就親像古早的戰鬥機衝落來投炸彈一模一樣。伊將我當作目標，飛到阮頭殼頂以後，閣越頭飛走，飛去誠遠的所在。

    我記得誠清楚，這隻烏秋攻擊我的日子量其約佇六月初，無偌久就是學生畢業了。

    差不多有兩個禮拜左右，幾隻烏秋專門佇清華校園重要的交通路線飛落來攻擊過路人，甚至有一兩个予鳥爪仔抓著，氣得半死。

    我注意著遮的鳥從來毋捌攻擊查某，

敢若上恨查埔，尤其是查埔囡仔，遮的狡怪的查埔囡仔一來，一定來攻擊。上奇怪的是，[image: image2.png]


攻擊進前，攏會先叫出足可愛的聲音。

    有一寡查埔囡仔心內誠不服，會對塗跤撿石頭仔來掔遮的烏秋，我有一擺嘛予伊惹得火大了，嘛捌做過這款代誌，行過的一群學生，看著我這个老人囡仔，用石頭仔掔鳥，嘛感覺著足有趣味，對我指指揬揬，我當時已經是世界上蓋偉大的教授，為了保持大教授的尊嚴，只好忍氣吞聲，予烏秋攻擊煞毋敢還手。

    以後逐年六月，烏秋就會對過路人（超過一半是查埔）展開攻擊，是按怎
選這个時陣，至今閣是一个謎。有一擺我陪一位大官參觀校園，遮的大官道貌岸然，十分莊嚴，偏偏烏秋有眼不識泰山，按頂懸對準了伊飛落來攻擊，大官一个生狂，煞跔落去。要知影大人物是袂使得按呢失體面的，雖然阮逐家全體假影無看著，毋過伊已經是有夠卸面皮，阮日後嘛毋免閣傷尊敬伊啊。

    因此我逐擺陪大官出巡，攏希望會當遇著烏坵來攻擊，可惜這件代誌毋捌閣再發生過。大概烏秋嘛知影，如果得失了大官，清華的經費會予伊減少，清華的經費若是減少了，清華校園內底的烏秋恐怕嘛活袂落去啊。

    到了靜宜以後，雖然看到各種鳥，就是毋捌閣看過烏秋。

    前一寡日子，我佇清華的百齡堂開會，發現一个查埔囡仔挈石頭掔烏秋，才想著閣是六月啊。可愛的烏秋逐年這站一定會攻擊查埔，今年當然嘛無例外。佇百齡堂會當聽著[image: image3.png]


攻擊進前可愛的演奏曲。

    我行出去，烏秋看了我一眼，無動無靜。一个憨直的查埔學生行過，烏秋連鞭按頂懸飛落來攻擊伊，我這聲才想起，烏秋嘛袂攻擊老歲仔的。

